
sþ. 175. Tillaga til þingsályktunar [121. mál]
um póstflutninga með flugvélum til Austurlands.

Flm.: Lúðvík Jósefsson.

Alþingi ályktar að skora á ríkisstjórnina að hlutast til um það við póstmála-
stjórnina, að blaða- og bögglapóstur verði framvegis fluttur með áætlunarflug-
vélum til Austurlands sem og annar póstflutningur.

Greinargerð.
Almenn óánægja er ríkjandi á Austurlandi yfir því, að hvorki er fluttur þangað

blaða- né bögglapóstur með áætlunarflugvélum. Hafa Austfirðingar oft borið fram
kvartanir yfir þessu, m. a. hefur Fjóðungsþing Austfirðinga ár eftir ár borið fram
óskir um úrbætur, nú síðast á ársfundinum að Egilsstöðum 10.-11. sept. s. 1. En
þessum óskum hefur Í engu verið sinnt. Pósturinn neitar að taka við blöðum og
bögglum með flugvélum, jafnvel þótt boðið sé aukagjald, og vilji menn nota flug-
vélar til að flytja slíka hluti, þarf að flytja þá sem aðrar vörur.

Á meðan fjallvegir eru færir til Austurlands, er blaða- og bögglapóstur fluttur
á bílum þangað. Reykjavíkurblöðin koma þá í hendur Austfirðinga, þeirra sem bú-
settir eru við viðkomustaði bílanna, þrem til fimm dögum eftir að þau koma út, i
stað þess að ef þau væru flutt með flugvélum, gæti allur þorri Austfirðinga fengið
þau i hendur á útgáfudegi eða degi síðar.

Eftir að áætlunarbílferðir leggjast niður að haustinu, er blaða- og bögglapóstur
aðeins fluttur með skipum, og eru þær ferðir oft stopular og Reykjavíkurblöðin þá
orðin gömul og oft lítilsvirði, þegar kaupendur þeirra á Austurlandi fá þau í hendur.

Það verður að teljast siðferðisleg skylda póststjórnarinnar að halda uppi sem
greiðustum póstsamgöngum og að koma póstflutningi til skila á sem allra skemmst-
um tíma, eftir að hann er afhentur. Það er þess vegna lítt skiljanlegt, að póst-
stjórnin skuli ekki notfæra sér áætlunarflugferðir til flutninga á öllum pósti. A
meðan það er ekki gert, rækir póststjórnin ekki til hlítar það þjónustuhlutverk,
sem henni er ætlað.

Þar sem póststjórnin hefur daufheyrzt við öllum óskum Austfirðinga um úr ...
bætur í þessum efnum, virðist ekki óeðlilegt, að Alþingi láti málið til sín taka á þann
hátt, sem til er lagt í þingsályktunartillögu þessari.


